
Isumaginninnermi ikiorsiissutit tunniunneqartartut atuuttut pillugit kaajallaasitaq nr. 294 

ulloq 1. Januaari 2022 aallarnerfigalugu atuutilersumi §11 allanngorteqqullugu 

Naalakkersuisut peqquneqarnissaannik inatsisartut aalajangiiffigisassaattut siunnersuut, 

ulloq 1. Januar 2023 atuutilersumik naliginnaasumik ilaqutariinnut paarsisartunut 

paaqqinninnersiutit marloriaatinngortittussanngorlugit. 

(Inatsisartunut ilaasortaq Jess Svane, Siumut) 

 

Siullermik siunnersuuteqartoq, Inatsisartuni ilaasortaq Jess Svane, Siumut qutsavigissavatsigit, 

inatsisartunut aalajangiiffigisassatut siunnersuuteqarninnut, imatullu Atassummiit oqaaseqassaagut. 

 

Kommuneni inatsisartunilu eqqartorneqartaqisut ilaat, isumaginninnermi ikiorsiissutit 

tunniunneqartarnerat Nunatsinnilu angajoqqaarsiaqartitsisarneq pillugit, ulloq unnuarlu 

ilaqutariinnut toqqissisimanarnerusumik, meeqqanut perorsaaneq peroriartornikkullu 

allannguerusunnermik imalik siunnersuuteqartup qaqippaa. 

 

Ilumoorpoq angajoqqaarsianngorusukkaluartut aporfeqarmata, akissaatitigut appasippallaamik 

atugassaqartitsisoqarnerat patsisaalluni tunuarsimaartoqartartoq. Inoqarpoq ilaqutariiusunik assaat 

kissalaartut atorlugit, meeqqanut perorsaanissamut piukkunnarluinnartunik.  

 

Qanorluunniit aaqqiisariaqartarnigut aningaasarpassuarnik atuiffiusarput, illuinnaa isiginagu 

pitsaaqutit ajoqutillu nalilersortuartariaqarpagut. Meeqqat angajoqqaaniik avissaartittariaqalerneri 

ilungersunarluinnartuuvoq, politikkikkulli aalajangertoqartinnagu, isumaginninnerup iluani 

ilaqutariinnut siunnersortit ulapputeqareeraluaqisunik malinnaalluartunillu suliaqartitsisarpugut. 

 

Allarpassuit aporfiusartut pitsaaqutaasinnaasullu tikkuartoqqinngikkaluarlugit, Atassummiit 

isumaqarpugut siunnersuut inatsisartuni ataatsimoorullugu allannguiniarneq tapersersussagipput. 



 
 

Taamatut oqaaseqarluta suliap aappassaaneerneqartigani ataatsimiititaliamut susassaqartumut 

ingerlaqqaarnissaa Atassummiit inassutigaarput. 

     

 

 

 

 


